
তথ্যবিবরণী                                                                        
                            নম্বর : ৬০১০
 সচিব পর্যায়ে রদবদল

ঢাকা, ৫ পৌষ (২০ ডিসেম্বর):
বিভিন্ন দপ্তরে কর্মরত ৬ জন কর্মকর্তাকে সচিব পদে পদায়ন করা হয়েছে। 
মাধ্যমিক ও উচ্চ শিক্ষা বিভাগের সচিব মোঃ মাহবুব হোসেনকে জ্বালানি ও খনিজ সম্পদ বিভাগের সচিব, মহিলা ও শিশু বিষয়ক মন্ত্রণালয়ের সচিব মোঃ সায়েদুল ইসলামকে কৃষি মন্ত্রণালয়ের সচিব, দুর্নীতি দমন কমিশনের সচিব ড. মু. আনোয়ার হোসেন হাওলাদারকে মহিলা ও শিশু বিষয়ক মন্ত্রণালয়ের সচিব, সেতু বিভাগের সচিব ও বাংলাদেশ সেতু কর্তৃপক্ষের নির্বাহী পরিচালক মোঃ আবু বকর ছিদ্দীককে মাধ্যমিক ও ‍উচ্চ শিক্ষা বিভাগের সচিব, বাংলাদেশ লোক প্রশাসন প্রশিক্ষণ কেন্দ্র (বিপিএটিসি) এর রেক্টর মোঃ মঞ্জুর হোসেনকে সেতু বিভাগের সচিব ও বাংলাদেশ সেতু কর্তৃপক্ষের নির্বাহী পরিচালক এবং পরিকল্পনা কমিশনের সদস্য (সচিব) রমেন্দ্রনাথ বিশ্বাসকে বাংলাদেশ লোক প্রশাসন প্রশিক্ষণ কেন্দ্র (বিপিএটিসি) এর রেক্টর পদে পদায়ন করা হয়েছে।
আজ জনপ্রশাসন মন্ত্রণালয় এ সংক্রান্ত প্রজ্ঞাপন জারি করে।
#
পাশা/নাইচ/রফিকুল/আব্বাস/২০২১/২১:৫৭ ঘণ্টা 
তথ্যবিবরণী                                                                        
                              নম্বর : ৬০০৯
ধর্মীয় সম্প্রীতি রক্ষায় ধর্মীয় নেতৃবৃন্দকে আরো দায়িত্বশীল ভূমিকা পালন করতে হবে

                                                                                   ---ধর্ম প্রতিমন্ত্রী

কুষ্টিয়া, ৫ পৌষ (২০ ডিসেম্বর):

ধর্ম প্রতিমন্ত্রী মোঃ ফরিদুল হক খান কুষ্টিয়া জেলা প্রশাসকের সম্মেলন কক্ষে ধর্ম বিষয়ক মন্ত্রণালয় পরিচালিত "ধর্মীয় সম্প্রীতি ও সচেতনতা বৃদ্ধিকরণ" শীর্ষক প্রকল্পের আওতায় ধর্মীয় সম্প্রীতি ও সচেতনতামূলক আন্তঃধর্মীয় সংলাপে প্রধান অতিথির বক্তৃতা করেন। তিনি বলেন, তথ্যপ্রযুক্তির এ যুগে সম্প্রীতি বিনষ্ট করা অনেক সহজ। তাই সকলকে এই বিষয়ে  সতর্ক থাকতে হবে। 

প্রতিমন্ত্রী বলেন, বাংলাদেশ অসাম্প্রদায়িক রাষ্ট্র। জাতির পিতা বাংলাদেশের সংবিধানে ধর্মনিরপেক্ষতা তথা অসাম্প্রদায়িক  বাংলাদেশের মূলনীতি সন্নিবেশিত করে গেছেন।  

প্রতিমন্ত্রী বলেন, ভবিষ্যতে কোন অশুভ শক্তি যেন রাজনৈতিক হীনস্বার্থ চরিতার্থ করার উদ্দেশ্যে এদেশের সাম্প্রদায়িক সম্প্রীতির পরিবেশ  বিনষ্ট করতে না পারে এবং দেশের মধ্যে দাঙ্গা-হাঙ্গামা সৃষ্টি করতে না পারে এ বিষয়ে সকল ধর্মীয় নেতৃবৃন্দকে তাদের নিজ নিজ অবস্থান হতে দায়িত্ব পালন করতে হবে। বিশেষ করে মসজিদের খতিব ও ইমামগণ জুমার বয়ানে নিয়মিতভাবে তুলে ধরতে পারেন।

কুষ্টিয়ার জেলা প্রশাসক মোহাম্মদ সাঈদুল ইসলামের সভাপতিত্বে অনুষ্ঠিত আন্তঃধর্মীয় সংলাপে আরো বক্তব্য রাখেন "ধর্মীয় সম্প্রীতি ও সচেতনতা বৃদ্ধিকরণ করণ" শীর্ষক প্রকল্পের প্রকল্প পরিচালক আব্দুল্লাহ আল শাহীন, কুষ্টিয়া জেলার  অতিরিক্ত  পুলিশ সুপার মোস্তাফিজুর রহমান, বিজ্ঞ পিপি কুষ্টিয়া অনুপ কুমার নন্দী, বিশিষ্ট ইসলামি আলোচক ড. আব্দুল মোমেন সিরাজী প্রমুখ।  
#

আনোয়ার/পাশা/নাইচ/সঞ্জীব/আব্বাস/২০২১/২২:২৭ ঘণ্টা 
তথ্যবিবরণী                                                                        
                             নম্বর : ৬০০৮
বঙ্গবন্ধু বিশ্বের সবচেয়ে মহান কূটনীতিক ছিলেন

                                         ---পররাষ্ট্রমন্ত্রী

ঢাকা, ৫ পৌষ (২০ ডিসেম্বর):

পররাষ্ট্রমন্ত্রী ড. এ কে আব্দুল মোমেন বলেছেন, বঙ্গবন্ধু বিশ্বের সবচেয়ে গুরুত্বপূর্ণ ও মহান কূটনীতিক ছিলেন। 

ড. মোমেন বলেন, বঙ্গবন্ধু তাঁর কূটনৈতিক দূরদর্শিতা থেকেই আমাদের পররাষ্ট্র নীতি করেছিলেন, “সবার প্রতি বন্ধুত্ব, কারো প্রতি বৈরিতা নয়।” তিনি বলেন, বঙ্গবন্ধু প্রতিবেশী রাষ্ট্রগুলোর সাথে সুসম্পর্ক গড়ে তোলার কথা বলেছেন, বঙ্গবন্ধু জোট নিরপেক্ষতার কথা বলেছেন। পররাষ্ট্র মন্ত্রণালয় এই নীতিগুলোর ভিত্তিতেই আমাদের বৈদেশিক সম্পর্কের কাজ করে যাচ্ছে বলে ড. মোমেন উল্লেখ করেন। 
মন্ত্রী আজ নর্থ সাউথ ইউনিভার্সিটিতে মহান বিজয়ের সুবর্ণজয়ন্তী, শহিদ বুদ্ধিজীবী এবং মুক্তিযুদ্ধের বীর শহিদদের স্মরণে আয়োজিত আলোচনা সভায় প্রধান অতিথির বক্তব্যে এসব কথা বলেন।

অনুষ্ঠানে অন্যান্যের মধ্যে নর্থ সাউথ ইউনিভার্সিটির ট্রাস্টি বোর্ডের চেয়ারম্যান আজিম উদ্দিন আহমেদ, নর্থ সাউথ ইউনিভার্সিটির ট্রাস্টি বোর্ডের সদস্য বেনজীর আহমেদ, নর্থ সাউথ ইউনিভার্সিটির ট্রাস্টি বোর্ডের সদস্য এম এ কাশেম ও শহিদ মুনীর চৌধুরীর সন্তান মোঃ আসিফ মুনীর চৌধুরী আলোচনায় অংশগ্রহণ করেন।

নর্থ সাউথ ইউনিভার্সিটির উপাচার্য অধ্যাপক আতিকুল ইসলামের সভাপতিত্বে অনুষ্ঠানে স্বাগত বক্তব্য রাখেন, নর্থ সাউথ ইউনিভার্সিটির উপ-উপাচার্য ড. মুহম্মদ ইসমাইল হোসেন।

#

মোহসিন/পাশা/নাইচ/রফিকুল/আব্বাস/২০২১/২২:০৪ ঘণ্টা 
তথ্যবিবরণী                                                                        
                             নম্বর : ৬০০৭
৫ জন কর্মকর্তাকে সচিব পদে পদোন্নতি প্রদান
ঢাকা, ৫ পৌষ (২০ ডিসেম্বর):

বিভিন্ন দপ্তরে কর্মরত ৫ জন কর্মকর্তাকে সচিব পদে পদোন্নতি প্রদান করা হয়েছে। 
পদোন্নতি প্রদানপূর্বক প্রধানমন্ত্রীর কার্যালয়ের আশ্রয়ণ প্রকল্পের প্রকল্প পরিচালক মোঃ মাহবুব হোসেনকে দুর্নীতি দমন কমিশনের সচিব, জ্বালানি ও খনিজ সম্পদ বিভাগের অতিরিক্ত সচিব মুঃ আব্দুল হামিদ জমাদ্দারকে বাংলাদেশ সরকারি কর্মকমিশন সচিবালয়ের সচিব,  রাজশাহী বিভাগীয় কমিশনার ড. মোঃ হুমায়ুন কবিরকে রেলপথ মন্ত্রণালয়ের সচিব, রাজধানী উন্নয়ন কর্তৃপক্ষের চেয়ারম্যান এবিএম আমিন উল্লাহ নুরীকে বর্তমান প্রতিষ্ঠানেই সচিব এবং বরিশালের বিভাগীয় কমিশনার মোঃ সাইফুল হাসান বাদলকে স্বাস্থ্য শিক্ষা ও পরিবার কল্যাণ বিভাগের সচিব পদে পদায়ন করা হয়েছে।

আজ জনপ্রশাসন মন্ত্রণালয় এ সংক্রান্ত প্রজ্ঞাপন জারি করে।

#
পাশা/শিবলী/নাইচ/রফিকুল/আব্বাস/২০২১/২২:২৬ ঘণ্টা 
তথ্যবিবরণী                                                                        
                        নম্বর : ৬০০৬
যুবকল্যাণ তহবিল থেকে ৮০৯টি যুব সংগঠনকে ৩ কোটি ৩০ লাখ টাকার অনুদান প্রদান
ঢাকা, ৫ পৌষ (২০ ডিসেম্বর):

যুব ও ক্রীড়া মন্ত্রণালয়ের যুবকল্যাণ তহবিল থেকে ২০২০-২০২১ অর্থবছরের জন্য নির্বাচিত ৮০৯টি যুব সংগঠনকে ৩ কোটি ৩০ লাখ টাকার অনুদান প্রদান করা হয়েছে। আজ জাতীয় ক্রীড়া পরিষদের শহীদ শেখ কামাল অডিটোরিয়ামে কেন্দ্রীয়ভাবে আয়োজিত এক চেক বিতরণ অনুষ্ঠানে প্রধান অতিথি হিসেবে উপস্থিত থেকে শ্রেষ্ঠ যুব সংগঠনগুলোর হাতে অনুদানের চেক তুলে দেন যুব ও ক্রীড়া প্রতিমন্ত্রী মোঃ জাহিদ আহসান রাসেল।
অনুষ্ঠানে প্রতিমন্ত্রী বলেন, জাতির পিতা বঙ্গবন্ধু শেখ মুজিবুর রহমানের উন্নয়ন দর্শনের কেন্দ্রবিন্দুতেই ছিল দেশের যুবসমাজ। জাতীয় উন্নয়নে যুবশক্তির গুরুত্বপূর্ণ ভূমিকার বিষয়টি বিবেচনায় নিয়ে তিনি যুবদের উন্নয়নে মহাপরিকল্পনা গ্রহণ করেছিলেন।
যুব সংগঠনগুলো বিভিন্ন প্রকল্প বাস্তবায়ন করে দেশের সামাজিক উন্নয়ন, বেকার সমস্যা থেকে উত্তরণ ও স্বাবলম্বী হয়ে নিজেদেরকে প্রতিষ্ঠার লক্ষ্যে গুরুত্বপূর্ণ অবদান রেখে যাচ্ছে। সামাজিক সচেতনতা বৃদ্ধির লক্ষ্যে বর্তমান কোভিড-১৯ এর প্রাদুর্ভাব মোকাবিলা, মা ও শিশু স্বাস্থ্য, প্রজনন স্বাস্থ্য, প্রাথমিক শিক্ষা, স্যানিটেশন, বায়োগ্যাস, সৌর শক্তির ব্যবহার, মৎস্য চাষ, পশুপালন, নার্সারি ও বনায়ন, হস্ত ও কুটির শিল্প, বাল্য বিবাহ, ধূমপান ও মাদক বিরোধী অভিযানসহ নানা ধরনের কর্মসূচিতে দেশের যুব সংগঠনসমূহ উল্লেখযোগ্য ভূমিকা পালন করছে। দেশের উন্নয়নের মূল স্রোতধারায় যুব সম্প্রদায়কে সম্পৃক্ত করা প্রয়োজন। এ লক্ষ্যে প্রতি বছরের ন্যায় এ বছরও যুবকল্যাণ তহবিল থেকে ২০২০-২০২১ অর্থবছরের জন্য নির্বাচিত ৮০৯টি যুব সংগঠনকে মোট ৩ কোটি ৩০ লাখ টাকার প্রকল্পভিত্তিক অনুদান প্রদান করা হচ্ছে। এ অর্থ যুব সংগঠনসমূহের কার্যক্রমকে আরো বেশি গতিশীল করবে এবং যুববান্ধব সমাজ বিনির্মাণে সহায়তা করবে। ভবিষ্যতে যুবকল্যাণ তহবিল থেকে প্রদত্ত এ অনুদানের পরিমাণ ও সংগঠনের সংখ্যা আরো বৃদ্ধি করার বিষয়টি সরকারের সক্রিয় বিবেচনায় রয়েছে।
অনুষ্ঠানে সারা দেশ থেকে মনোনীত শ্রেষ্ঠ যুব সংগঠন এবং ঢাকা, গাজীপুর, মুন্সিগঞ্জ, মানিকগঞ্জ, নারায়ণগঞ্জ ও নরসিংদী জেলার যুব সংগঠনসমূহ যুবকল্যাণ তহবিল অনুদানের চেক গ্রহণ করেন। দেশের অন্যান্য জেলার চেকসমূহ সংশ্লিষ্ট জেলার জেলা কমিটির মাধ্যমে বিতরণ করা হচ্ছে।
যুব ও ক্রীড়া মন্ত্রণালয়ের সিনিয়র সচিব মোঃ আখতার হোসেনের সভাপতিত্বে সরকারের সাবেক সিনিয়র সচিব মোঃ জাফর উদ্দিন, সমাজকর্মী সুভাষ সিংহ রায়, জাতীয় ক্রীড়া পরিষদের সচিব পরিমল সিংহ মন্ত্রণালয়ের ঊর্ধ্বতন কর্মকর্তাবৃন্দ, দপ্তর সংস্থার প্রধানগণ, যুব সংগঠনের প্রতিনিধিবৃন্দ উপস্থিত ছিলেন।
#

বর্তমান সরকারের আমলে সাহিত্য-সংস্কৃতি চর্চায় জাগরণ ঘটেছে

                                                 ---সংস্কৃতি প্রতিমন্ত্রী

ঢাকা, ৫ পৌষ (২০ ডিসেম্বর):

সংস্কৃতি বিষয়ক প্রতিমন্ত্রী কে এম খালিদ বলেছেন, ২০০৯ সালে বর্তমান আওয়ামী লীগ সরকার ক্ষমতায় আসার পর শুধু উন্নয়নের ক্ষেত্রে মহাবিপ্লব ঘটেনি, সাহিত্য-সংস্কৃতি চর্চার ক্ষেত্রেও জাগরণ ঘটেছে। ১৯৭৫ সাল হতে ১৯৯৬ সাল পর্যন্ত ২১ বছর নতুন প্রজন্মকে শুধু বিকৃত ইতিহাসই শেখানো হয়নি, এ সময়টি ছিল সাহিত্য-সংস্কৃতি চর্চার ক্ষেত্রে একটি রুগ্ণ সময়। সকল আঁধার দূর করে সকল বাধার পাহাড় ভেঙে শোককে শক্তিতে পরিণত করে ১৯৯৬ সালে ক্ষমতায় আসেন প্রধানমন্ত্রী শেখ হাসিনা। সাহিত্য ও সংস্কৃতির ক্ষেত্রে ইতিবাচক হাওয়া বইতে লাগলো সারা বাংলায়।

প্রতিমন্ত্রী আজ রাজধানীর বাংলাদেশ জাতীয় জাদুঘরে কবি সুফিয়া কামাল মিলনায়তনে ছায়ানীড়ের ৩৪তম প্রতিষ্ঠাবার্ষিকী উপলক্ষ্যে প্রকাশনা, সংবর্ধনা ও সাংস্কৃতিক অনুষ্ঠানে প্রধান অতিথির বক্তৃতায় এসব কথা বলেন।

প্রতিমন্ত্রী বলেন, জ্ঞানমনস্ক মানবিক বাংলাদেশ বিনির্মাণে জ্ঞানার্জনের বিকল্প নেই। তিনি বলেন, নতুন প্রজন্মকে বইমুখী ও জাতির পিতার আদর্শে আলোকিত মানুষ হিসেবে গড়ে তোলার লক্ষ্যে দেশের ১০০০টি গণগ্রন্থাগারে 'বঙ্গবন্ধু ও মুক্তিযুদ্ধ কর্নার' স্থাপন করা হচ্ছে। প্রতিমন্ত্রী বলেন, সেলুনে আমাদের সময়ের সর্বোত্তম ব্যবহারের লক্ষ্যে জাতীয় গ্রন্থকেন্দ্রের মাধ্যমে পরীক্ষামূলকভাবে ১০০টি সেলুন লাইব্রেরি চালু করা হয়েছে।

ছায়ানীড়ের সভাপতি ড. ইউসুফ খান এর সভাপতিত্বে অনুষ্ঠানে বিশেষ অতিথির বক্তৃতা করেন সংসদ সদস্য আরমা দত্ত, বাংলাদেশ জাতীয় জাদুঘরের মহাপরিচালক খোন্দকার মোস্তাফিজুর রহমান ও বাণিজ্য মন্ত্রণালয়ের অতিরিক্ত সচিব মোঃ মনছুরুল আলম (হীরা)।

অনুষ্ঠানে প্রতিমন্ত্রী ভাষাসৈনিক বজলুর রহমান রচিত 'বাংলা ভাষার বিশ্বায়ন ও বঙ্গবন্ধু', অধ্যাপিকা বিলকিস খানম পাপড়ি রচিত 'নান্দনিক বাংলাদেশ', সুকুমার চক্রবর্তী রচিত 'মৃত্যুঞ্জয় একাত্তর', প্রফেসর ডা. রতন চন্দ্র সাহা সম্পাদিত 'স্মৃতিময় বঙ্গবন্ধু', বীর মুক্তিযোদ্ধা মোঃ লুৎফুর রহমান লেবু সম্পাদিত 'একাত্তরের অগ্নিকন্যা', মুশতাক আহমেদ রচিত 'সবার আমি ছাত্র', মোহাম্মদ রফিকুল ইসলাম তালুকদার সম্পাদিত 'ভাষার মিছিলে অগ্রণী যারা', ডা. ডিকে দাশ সম্পাদিত 'শত প্রদীপ জ্বলতে দাও', নাহিদ হোসনা রচিত 'রক্তে লেখা একুশ' ও জমির উদ্দিন মিলন রচিত 'খুচরো পয়সা' শীর্ষক গ্রন্থসমূহের মোড়ক উন্মোচন করেন।

অনুষ্ঠানে সংস্কৃতি ক্ষেত্রে বিশেষ অবদানের স্বীকৃতিস্বরূপ সম্মাননা স্মারক প্রদান করা হয়। সাংস্কৃতিক অনুষ্ঠান পরিবেশন করেন রবীন্দ্র বিশ্ববিদ্যালয়ের শিক্ষার্থীবৃন্দ।

পরে প্রতিমন্ত্রী রাজধানীর বাংলাদেশ শিল্পকলা একাডেমির জাতীয় নাট্যশালা মিলনায়তনে জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী ও স্বাধীনতার সুবর্ণজয়ন্তী উপলক্ষ্যে বাংলাদেশ নৃত্যশিল্পী সংস্থা আয়োজিত আলোচনা সভা, প্রাতিষ্ঠানিক সম্মাননা স্মারক প্রদান ও নৃত্যানুষ্ঠানে প্রধান অতিথির বক্তব্য রাখেন।

#

বঙ্গবন্ধু, স্বাধীনতা ও বাংলাদেশ একসূত্রে গাঁথা

                                       ---শিল্পমন্ত্রী

ঢাকা, ৫ পৌষ (২০ ডিসেম্বর):

শিল্পমন্ত্রী নূরুল মজিদ মাহমুদ হুমায়ূন বলেছেন, বঙ্গবন্ধু, স্বাধীনতা ও বাংলাদেশ একসূত্রে গাঁথা। 

মন্ত্রী আজ বাংলাদেশ ইস্পাত ও প্রকৌশল করপোরেশন (বিএসইসি) আয়োজিত ‘বঙ্গবন্ধু ও স্বাধীনতা’ শীর্ষক আলোচনা সভায় প্রধান অতিথির বক্তব্যে একথা বলেন। মুজিব শতবর্ষ ও বিজয়ের সুবর্ণজয়ন্তী ২০২১ উপলক্ষ্যে শিল্প মন্ত্রণালয়ের নিয়ন্ত্রণাধীন বিএসইসির প্রধান কার্যালয়ে এ আলোচনা সভা অনুষ্ঠিত হয় । 
বিএসইসির চেয়ারম্যান মোঃ শহীদুল হক ভূঁঞা এর সভাপতিত্বে অনুষ্ঠিত আলোচনা সভায় বিশেষ অতিথি হিসেবে বক্তৃতা করেন শিল্প প্রতিমন্ত্রী কামাল আহমেদ মজুমদার। অনুষ্ঠানে অন্যান্যের মধ্যে শিল্প মন্ত্রণালয়ের অতিরিক্ত সচিব কাজী সাখাওয়াত হোসেন, বিএসইসি’র পরিচালক বাণিজ্যিক ও অতিরিক্ত সচিব মোঃ মহিউদ্দীন আহমদ, পরিচালক অর্থ ও যুগ্মসচিব মোঃ মনিরুল ইসলাম এবং বিএসইসি’র সচিব এ কে আনোয়ার মোর্শেদ বক্তৃতা করেন।

শিল্পমন্ত্রী বলেন, বিএসইসি’র আওতাধীন কারখানায় গতিশীলতা আনতে হবে। দেশি-বিদেশি উদ্যোক্তাদের সম্পৃক্ত করতে হবে। উন্নয়নে পরিকল্পনা আনতে হবে।

বিশেষ অতিথির বক্তৃতায় শিল্প প্রতিমন্ত্রী কামাল আহমেদ মজুমদার বলেন, বঙ্গবন্ধু এবং বাংলাদেশ এক অবিচ্ছেদ্য অঙ্গ। ১৯৭৫ সালে জাতির পিতাকে হত্যার মধ্য দিয়ে এদেশের মানুষের ভাগ্যের উন্নয়নে যে স্বপ্ন দেখেছিলেন তা স্তম্ভিত হয়ে যায়। তিনি আরো বলেন, অলাভজনক শিল্প কলকারখানাগুলোকে নতুন নতুন পরিকল্পনার মাধ্যমে লাভজনক প্রতিষ্ঠানে নিয়ে যেতে হবে। আজ স্বাধীনতার সুবর্ণজয়ন্তী ও মুজিববর্ষে আমাদের অঙ্গীকার করতে হবে সকল দুর্নীতির ঊর্ধ্বে থেকে বিএসইসিকে আরো কীভাবে উন্নয়নের দিকে এগিয়ে নেয়া যায়।

 

আলোচনা সভার প্রাক্কালে মন্ত্রী এবং প্রতিমন্ত্রী বিএসইসি প্রাঙ্গণে আয়োজিত ‘বঙ্গবন্ধু ও স্বাধীনতা’ শীর্ষক চিত্র প্রদর্শনী ঘুরে দেখেন। 
‘বঙ্গবন্ধু ও স্বাধীনতা’ চিত্র প্রদর্শনীতে মুক্তিযুদ্ধের ঘটনাপ্রবাহ ইতিহাসভিত্তিক ছবির মাধ্যমে উপস্থাপন করা হয়েছে। দেশ-বিদেশের ফটোসাংবাদিকদের তোলা বঙ্গবন্ধু এবং মুক্তিযোদ্ধাদের দুর্লভ ছবি প্রদর্শনীতে স্থান পেয়েছে। নতুন প্রজন্মকে স্বাধীনতার প্রকৃত ইতিহাস এবং স্বাধীনতা ও বঙ্গবন্ধু অবিচ্ছেদ্য তা জানাতে এ আয়োজন করা হয়েছে।
#

মাহমুদুল/পাশা/নাইচ/রাহাত/সঞ্জীব/আব্বাস/২০২১/২০:৩৭ ঘণ্টা 

তথ্যবিবরণী                                                                                         
                 নম্বর : ৬০০৩
বিএনপির বাস্তব সত্য অস্বীকার জনগণের সাথে প্রতারণা

                                  ---তথ্য ও সম্প্রচার মন্ত্রী

ঢাকা, ৫ পৌষ (২০ ডিসেম্বর):
তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, ‘যেটি বাস্তব ও ধ্রুব সত্য এবং দিবালোকের মতো স্পষ্ট, সেটিকে যখন রাজনীতিবিদ বা দল অস্বীকার করে, তা শুধু শঠতা নয়, দেশের জনগণের সাথে প্রতারণা করা। বিএনপি এটি করছে এবং আমাদের মহান বিজয় দিবস উপলক্ষ্যে তারা যে র‍্যালি করেছে, সেখানেও তারা এমন মিথ্যাচার করেছে।’
আজ ঢাকায় জাতীয় গণমাধ্যম ইনস্টিটিউট (এনআইএমসি)-এর শেখ রাসেল মিলনায়তনে এনআইএমসি এবং বাংলাদেশ চলচ্চিত্র ও টেলিভিশন ইনস্টিটিউট (বিসিটিআই)-এর যৌথ উদ্যোগে আয়োজিত ‘বিজয়ের সুবর্ণজয়ন্তী ও বঙ্গবন্ধুর জন্মশতবর্ষে চলচ্চিত্র প্রদর্শনী ও সেমিনারে’ প্রধান অতিথির বক্তৃতায় মন্ত্রী এ সকল কথা বলেন। 

মন্ত্রী বলেন, ‘আজকে বাংলাদেশ যে দুরন্ত গতিতে এগিয়ে যাচ্ছে, তা অনেকের পছন্দ নয়। এজন্যই মির্জা ফখরুল সাহেব বলেছেন, পঞ্চাশ বছরে দেশ না কি আগায়নি, বরং অনেক ক্ষেত্রে পিছিয়েছে। আমি তাকে প্রশ্ন রাখতে চাই, স্বাধীনতার সময় দেশের মানুষের মাথাপিছু আয় ছিল একশ' ডলারের কম, ১৩ বছর আগে ২০০৯ সালের শুরুতে ছিল প্রায় ৬০০ ডলার আর আজকে সেটি চারগুণেরও বেশি বেড়ে ২ হাজার ৫৫৪ ডলারে উন্নীত হয়েছে। দারিদ্র্যসীমার নিচে জনসংখ্যা ৪১ থেকে ২০ শতাংশে নেমে এসেছে। এগুলো তারা দেখেও দেখতে পায় না।’
ড. হাছান বলেন, বিএনপি দেশের নেতৃত্ব দিতে চায়। কিন্তু আমরা ফেসবুকে দেখলাম, সিলেটের সমাবেশে তারা কিভাবে চেয়ার ছোঁড়াছুড়ি করলেন। কে চেয়ারে বসবেন, সেটি নিয়ে যারা এভাবে চেয়ার ছোঁড়াছুড়ি, মারামারি করতে পারে, দেশের চেয়ারে বসা নিয়ে বা বসতে পারলে তারা যে কি করবেন, তা সহজেই অনুমেয়।'

অবশ্যই রাজনীতিতে সমালোচনা থাকবে, প্রতিদ্বন্দ্বিতা থাকবে, কিন্তু প্রতিহিংসা নয় এবং সবাইকে একযোগে দেশের জন্য কাজ করতে হবে, বলেন তথ্য ও সম্প্রচার মন্ত্রী হাছান মাহ্‌মুদ। 

এনআইএমসি’র মহাপরিচালক শাহিন ইসলামের সভাপতিত্বে অনুষ্ঠানে সাবেক প্রধান তথ্য অফিসার বীর মুক্তিযোদ্ধা এ কে এম শামীম চৌধুরী বিশেষ অতিথি ও বিসিটিআইয়ের প্রধান নির্বাহী মোঃ আবুল কালাম আজাদ স্বাগত বক্তার বক্তব্য রাখেন।

তথ্য ও সম্প্রচার সচিব মোঃ মকবুল হোসেন মঙ্গলবার বিকেলে দু’দিনব্যাপী চলচ্চিত্র প্রদর্শনীর সমাপ্তি ঘোষণা করবেন।

  

#

আকরাম/পাশা/নাইচ/রাহাত/সঞ্জীব/আব্বাস/২০২১/২০:০৭ ঘণ্টা 

তথ্যবিবরণী                                                                                         
                  নম্বর : ৬০০২

নির্বাচন কমিশন গঠনের বিষয়ে রাষ্ট্রপতির সাথে রাজনৈতিক দলগুলোর আলোচনা শুরু
ঢাকা, ৫ পৌষ (২০ ডিসেম্বর):


নির্বাচন কমিশন গঠনের বিষয়ে রাষ্ট্রপতির সাথে রাজনৈতিক দলগুলোর আলোচনা শুরু হয়েছে।


জাতীয় সংসদে প্রধান বিরোধীদল জাতীয় পার্টির চেয়ারম্যান গোলাম মোহাম্মদ কাদেরের নেতৃত্বে ৮ সদস্যের একটি প্রতিনিধিদল আজ আলোচনায় অংশ নেয়।

রাষ্ট্রপতি মোঃ আবদুল হামিদ বঙ্গভবনে জাতীয় পার্টির প্রতিনিধিদলকে স্বাগত জানান। রাষ্ট্রপতি বলেন, নির্বাচন কমিশন নির্বাচনি প্রক্রিয়ার অন্যতম গুরুত্বপূর্ণ প্রতিষ্ঠান। বর্তমান নির্বাচন কমিশনের মেয়াদ ফেব্রুয়ারি মাসেই শেষ হবে। তার পূর্বেই একটি গ্রহণযোগ্য নির্বাচন কমিশন গঠনের লক্ষ্যে রাজনৈতিক দলগুলোর সাথে আলোচনার এই উদ্যোগ। তিনি আশা প্রকাশ করেন, রাজনৈতিক দলগুলোর মতামত ও পরামর্শের ভিত্তিতে একটি গ্রহণযোগ্য নির্বাচন কমিশন গঠন করা সম্ভব হবে এবং নতুন নির্বাচন কমিশন জাতীয় নির্বাচনসহ সকল নির্বাচন সুষ্ঠু ও নিরপেক্ষভাবে সম্পাদন করতে সক্ষম হবে। রাষ্ট্রপতি এ ব্যাপারে সকল রাজনৈতিক দল ও সুশীল সমাজের সহযোগিতা কামনা করেন।

আলোচনাকালে জাতীয় পার্টির চেয়ারম্যান স্বাধীন ও নিরপেক্ষ নির্বাচন কমিশন গঠনে তাদের প্রস্তাবনাসমূহ তুলে ধরেন। তারা আলোচনার এই উদ্যোগ নেওয়ার জন্য রাষ্ট্রপতিকে ধন্যবাদ ও কৃতজ্ঞতা জানান। তারা সংবিধানের ১১৮(১) অনুচ্ছেদ অনুযায়ী নির্বাচন কমিশন গঠনে আইন প্রণয়নের প্রস্তাব করেন এবং সংবিধানের ১২৬ অনুচ্ছেদ অনুযায়ী নির্বাহী বিভাগ কর্তৃক নির্বাচন কমিশনের সার্বিক কার্যক্রমে সহযোগিতা নিশ্চিত করতে আরেকটি আইন প্রণয়নের প্রস্তাব করেন। তারা আরো বলেন, যদি এই সময়ের মধ্যে আইন প্রণয়ন সম্ভব না হয় তাহলে অধ্যাদেশ জারির মাধ্যমে এটি করা যেতে পারে। যদি আইন প্রণয়ন ও অধ্যাদেশ জারি সম্ভব না হয় সেক্ষেত্রে সবার কাছে গ্রহণযোগ্য একটি সার্চ কমিটির মাধ্যমে নির্বাচন কমিশন গঠনের প্রস্তাব করেন জাতীয় পার্টির প্রতিনিধিদল। তারা এ সময় রাষ্ট্রপতির এই উদ্যোগে সার্বিক সহযোগিতা প্রদানের আশ্বাস দেন।

রাষ্ট্রপতির কার্যালয়ের সচিব সম্পদ বড়ুয়া, সামরিক সচিব মেজর জেনারেল এস এম সালাহ উদ্দিন ইসলাম, রাষ্ট্রপতির প্রেস সচিব মোঃ জয়নাল আবেদীন এবং সচিব (সংযুক্ত) মোঃ ওয়াহিদুল ইসলাম খান এ সময় উপস্থিত ছিলেন।
#

ইমরানুল/পাশা/রাহাত/সঞ্জীব/মাহমুদ/রেজাউল/২০২১/১৮৩৫ ঘণ্টা
তথ্যবিবরণী                                                                                         
                  নম্বর : ৬০০১
প্রধানমন্ত্রীর দূরদর্শী নেতৃত্বে দারিদ্র্য নিরসনের পথে বাংলাদেশ




                -- পানি সম্পদ প্রতিমন্ত্রী

ঢাকা, ৫ পৌষ (২০ ডিসেম্বর):


প্রধানমন্ত্রী শেখ হাসিনার দূরদর্শী নেতৃত্বে দারিদ্র্য নিরসনের পথে বাংলাদেশ। প্রাকৃতিক দুর্যোগ থেকে রক্ষা ও দারিদ্র্য বিমোচনে সরকার ব্লু-গোল্ড প্রজেক্ট বাস্তবায়ন করেছে। দেশকে আগামী দুর্যোগ থেকে রক্ষায় শতবর্ষী ডেল্টাপ্ল্যান বাস্তবায়নে কাজ করে যাচ্ছে সরকার। নেদারল্যান্ডসের কারিগরি সহযোগিতায় প্রধানমন্ত্রীর নেতৃত্বে  ২১০০ সালের আগেই ডেল্টাপ্ল্যান বাস্তবায়ন হবে।


আজ রাজধানীর হোটেল লেক কেসেলে নেদারল্যান্ডস ও বাংলাদেশ যৌথ উদ্যোগে  'ব্লু গোল্ড প্রকল্প বাস্তবায়নের অভিজ্ঞতা বিনিময় ও সমাপনী অনুষ্ঠানে বক্তব্যে পানি সম্পদ প্রতিমন্ত্রী জাহিদ ফারুক এসব কথা বলেন। 


সিনিয়র সচিব কবির বিন আনোয়ার এই প্রকল্পে সহায়তা করায় নেদারল্যান্ডসকে ধন্যবাদ জানান এবং বাস্তবায়িত এলাকায় এর সুফলের নানাদিক সংক্ষিপ্ত আলোচনা করেন।


অনুষ্ঠানে ঢাকায় নিযুক্ত নেদারল্যান্ডসের এম্বাসেডর এনি ভেন লিওয়েন, পানি উন্নয়ন বোর্ডের মহাপরিচালক ফজলুর রশিদ, কৃষি সম্প্রসারণ অধিদপ্তরের মহাপরিচালক মোঃ আসাদুল্লাহ, ব্লু-গোল্ড প্রকল্পের টিম লিডার গাই জোনস, প্রকল্প পরিচালক মোঃ হুমায়ুন কবিরসহ সংশ্লিষ্টরা বক্তব্য রাখেন।


প্রসঙ্গত, দারিদ্র্য বিমোচন, কৃষি উৎপাদন ও মৎস্যখাতে প্রবৃদ্ধির লক্ষ্যে ২০১৩ সালে প্রকল্পের কাজ শুরু হয়। খুলনা, পটুয়াখালী, সাতক্ষীরা, বরগুনা মোট ৪ উপকূলীয় জেলায় প্রকল্পটি বাস্তবায়িত হয়।
#
আসিফ/পাশা/রাহাত/সঞ্জীব/মাহমুদ/রেজাউল/২০২১/১৮২০ ঘণ্টা
তথ্যবিবরণী                                                                                         
                  নম্বর : ৬০০০
পরস্পরের প্রতি সদ্ব্যবহার মানুষকে শ্রেষ্ঠত্বের আসনে অধিষ্ঠিত করে






      -- জনপ্রশাসন প্রতিমন্ত্রী
মেহেরপুর, ৫ পৌষ (২০ ডিসেম্বর):


জনপ্রশাসন প্রতিমন্ত্রী ফরহাদ হোসেন বলেছেন, সৃষ্টির শ্রেষ্ঠ জীব হিসেবে মানুষ মানুষের প্রতি সদাচারণ করবে, সম্প্রীতির বন্ধন সুদৃঢ় করবে। পরস্পরের প্রতি সুনীতি ও সদ্ব্যবহার মানুষকে শ্রেষ্ঠত্বের আসনে অধিষ্ঠিত করে। এ ক্ষেত্রে ধর্ম, বর্ণ নির্বিশেষে সকলের প্রতি সদাচরণ করে নিজেদের সমৃদ্ধ ও উন্নত জাতি হিসেবে প্রতিষ্ঠিত করতে হবে।

প্রতিমন্ত্রী আজ মেহেরপুর জেলা প্রশাসকের সম্মেলন কক্ষে ধর্ম বিষয়ক মন্ত্রণালয় পরিচালিত "ধর্মীয় সম্প্রীতি ও সচেতনতা বৃদ্ধিকরণ" শীর্ষক প্রকল্পের আওতায় ধর্মীয় সম্প্রীতি ও সচেতনতামূলক আন্তঃধর্মীয় সংলাপে প্রধান অতিথির বক্তৃতায় এসব কথা বলেন।

প্রতিমন্ত্রী আরো বলেন, মেহেরপুর জেলা ঐতিহাসিক কাল হতে সাম্প্রদায়িক সম্প্রীতির আদর্শ ভূমি। বাংলাদেশের ঐতিহাসিক প্রথম মুজিবনগর সরকারের স্মৃতিবিজড়িত মেহেরপুর জেলায় সকল ধর্মের মানুষের মাঝে চমৎকার আন্তঃধর্মীয় সম্প্রীতি রয়েছে। জাতির পিতা বঙ্গবন্ধু শেখ মুজিবুর রহমানের অসাম্প্রদায়িক বাংলাদেশ এর উজ্জ্বল দৃষ্টান্ত মেহেরপুর জেলা।

অনুষ্ঠানে সম্মানিত অতিথির বক্তৃতায় ধর্ম প্রতিমন্ত্রী মোঃ ফরিদুল হক খান বলেছেন, বাংলাদেশ অসাম্প্রদায়িক রাষ্ট্র। জাতির পিতা বাংলাদেশের সংবিধানে ধর্মনিরপেক্ষতা তথা অসাম্প্রদায়িক বাংলাদেশের মূলনীতি সন্নিবেশিত করে গেছেন। 


প্রতিমন্ত্রী বলেন, ভবিষ্যতে কোন অশুভ শক্তি যেন রাজনৈতিক হীনস্বার্থ চরিতার্থ করার উদ্দেশ্যে এদেশের সাম্প্রদায়িক সম্প্রীতির পরিবেশ বিনষ্ট করতে না পারে এবং দেশের মধ্যে দাঙ্গা-হাঙ্গামা সৃষ্টি করতে না পারে এ বিষয়ে সকল ধর্মীয় নেতৃবৃন্দকে তাদের নিজ নিজ অবস্থান হতে দায়িত্ব পালন করতে হবে।

মেহেরপুরের জেলা প্রশাসক ড. মোহাম্মদ মুনসুর আলম খানের সভাপতিত্বে অনুষ্ঠিত আন্তঃধর্মীয় সংলাপে বক্তব্য রাখেন সংসদ সদস্য মোহাম্মদ সাহিদুজ্জামান, "ধর্মীয় সম্প্রীতি ও সচেতনতা বৃদ্ধিকরণ" শীর্ষক প্রকল্পের প্রকল্প পরিচালক আব্দুল্লাহ আল শাহীন ও মেহেরপুরের পুলিশ সুপার রাফিউল আলম।

সংলাপে মেহেরপুর জেলার বিভিন্ন পর্যায়ের জনপ্রতিনিধি, নির্বাহী অফিসারবৃন্দ, সরকারি কর্মকর্তা, মুসলিম, হিন্দু, বৌদ্ধ ও খ্রিস্টান ধর্মীয় নেতৃবৃন্দ, সাংবাদিক প্রতিনিধি, সামাজিক ও রাজনৈতিক নেতৃবৃন্দসহ জেলার বিভিন্ন শ্রেণিপেশার প্রতিনিধিগণ অংশগ্রহণ করেন।
#

 

শিবলী/পাশা/রাহাত/সঞ্জীব/মাহমুদ/রেজাউল/২০২১/১৮০০ ঘণ্টা

তথ্যবিবরণী                                                                                         
                  নম্বর : ৫৯৯৯
দেশের জন্য আমরা কী করতে পারছি তা আগে চিন্তা করতে হবে 






            -- ভূমিমন্ত্রী
ঢাকা, ৫ পৌষ (২০ ডিসেম্বর):


ভূমিমন্ত্রী সাইফুজ্জামান চৌধুরী বলেছেন, দেশ আমাদের জন্য কী করছে তা আগে না চিন্তা করে, দেশের জন্য আমরা কী করতে পারছি তা আমাদের আগে চিন্তা করতে হবে। গণকর্মচারী হিসেবে এটাই আমাদের নীতি হওয়া উচিত। 


আজ ভূমি মন্ত্রণালয়ের সম্মেলন কক্ষে ইউনাইটেড ন্যাশনস পাবলিক সার্ভিস অ্যাওয়ার্ড ২০২০ গ্রহণ উপলক্ষ্যে আয়োজিত এক সভায় ভূমি মন্ত্রণালয়ের কর্মকর্তা-কর্মচারীদের উদ্দেশে ভূমিমন্ত্রী এসব কথা বলেন। এ সময় ভূমি সচিব মোঃ মোস্তাফিজুর রহমান উপস্থিত ছিলেন। 

সাইফুজ্জামান চৌধুরী বলেন, প্রধানমন্ত্রীর শেখ হাসিনার নেতৃত্বে আমরা জাতিসংঘ পুরস্কার অর্জন করেছি। প্রধানমন্ত্রী শেখ হাসিনার নেতৃত্বে টেকসই উন্নয়ন লক্ষ্যমাত্রা এবং রূপকল্প ২০৪১ অর্জনে, তথা উন্নত-সমৃদ্ধ বঙ্গবন্ধুর স্বপ্নের সোনার বাংলা গঠনে ভূমি মন্ত্রণালয়ের ওপর অর্পিত দায়িত্ব মন্ত্রণালয় সফলতার সাথে পালন করবে বলে ভূমিমন্ত্রী এসময় দৃঢ় আশাবাদ ব্যক্ত করেন।

মন্ত্রী আরো বলেন, সামনের দুই বছরে আমাদের সেরাটা দেওয়ার চেষ্টা করতে হবে। আমরা নিজেদের কাজকে রেটিং সিস্টেমে নিয়ে এসে কাজ করতে পারি। ফাইভ স্টার রেটিং হলে, আমাদের ফাইভ স্টারই পেতে চেষ্টা করতে হবে। আর কিছুদিন পরই ২০২২ সাল শুরু হবে। নতুন বছরে আমরা নতুন করে শপথ নেই যে আমরা জাতিকে আরও ভালো কাজ উপহার দেব। আমরা সবাই মিলে কাজ করলে ইনশাল্লাহ আমরা তা পারব বলে ভূমিমন্ত্রী এসময় বলেন। যথাযথ স্বাস্থ্যবিধি মেনে আয়োজিত এই সভায় ভূমি মন্ত্রণালয়ের বিভিন্ন পর্যায়ের কর্মকর্তা-কর্মচারীবৃন্দ উপস্থিত ছিলেন। 


উল্লেখ্য, গত ১৬ জুন, ২০২০ তারিখে জাতিসংঘ আনুষ্ঠানিকভাবে জাতিসংঘ পাবলিক সার্ভিস অ্যাওয়ার্ড-২০২০ বিজয়ী উদ্যোগের নাম ঘোষণা করে। বাংলাদেশের ভূমি মন্ত্রণালয় ‘স্বচ্ছ ও জবাবদিহিমূলক সরকারি প্রতিষ্ঠানের বিকাশ’ (Developing Transparent and Accountable Public Institutions) ক্যাটেগরিতে জাতিসংঘের মর্যাদাপূর্ণ ইউনাইটেড ন্যাশনস পাবলিক সার্ভিস অ্যাওয়ার্ড-২০২০ (United Nations Public Service Award 2020/জাতিসংঘ জনসেবা পুরস্কার ২০২০) অর্জন করে। বিশ্বব্যাপী কোভিড-১৯ মহামারির প্রাদুর্ভাবের প্রেক্ষাপটে এই বছর একই সাথে ২০২০ ও ২০২১ সালের ইউনাইটেড ন্যাশনস পাবলিক সার্ভিস অ্যাওয়ার্ড প্রদান অনুষ্ঠান একই সাথে দুবাইয়ে আয়োজন করা হয়। এবার এই দুই বছরের জন্য ১৫টি দেশের ১৭টি উদ্যোগকে অ্যাওয়ার্ড প্রদান করা হয়।

গত ১৩ ডিসেম্বর সংযুক্ত আরব আমিরাতের দুবাইয়ে স্থানীয় সময় সকাল সাড়ে ১০টা মদিনাত জুমেইরাহ সম্মেলন কেন্দ্রে সংযুক্ত আরব আমিরাত এবং জাতিসংঘের অর্থনৈতিক ও সামাজিক বিষয়ক বিভাগ যৌথভাবে আয়োজিত ‘ইউনাইটেড ন্যাশনস পাবলিক সার্ভিস অ্যাওয়ার্ড’ প্রদান অনুষ্ঠানে ভূমিমন্ত্রী অ্যাওয়ার্ড গ্রহণ করেন। এই সময় ভূমি সচিব মোঃ মোস্তাফিজুর রহমান উপস্থিত ছিলেন।
#

নাহিয়ান/পাশা/রাহাত/সঞ্জীব/মাহমুদ/রেজাউল/২০২১/১৭৪৮ ঘণ্টা
তথ্যবিবরণী                                                                                         
                  নম্বর : ৫৯৯৮ 

কোভিড-১৯ সংক্রান্ত সর্বশেষ প্রতিবেদন
 

ঢাকা, ৫ পৌষ (২০ ডিসেম্বর):

 

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ১৯ হাজার ৯৫৫ জনের নমুনা পরীক্ষা করে ২৬০ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৮১ হাজার ৩৪৩ জন। 

 

          গত ২৪ ঘণ্টায় ২ জন মৃত্যুবরণ করেছেন। এ পর্যন্ত ২৮ হাজার ৫০ জন এ রোগে মৃত্যুবরণ করেছেন।

 

          করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ৪৫ হাজার ৮০৭ জন।

 

 

#

 

কবীর/পাশা/রাহাত/মাহমুদ/রেজাউল/২০২১/১৭০৫ ঘণ্টা

তথ্যবিবরণী                                                                                         
                  নম্বর : ৫৯৯৭


বঙ্গবন্ধু ও মহান মুক্তিযুদ্ধ এক ও অভিন্ন

                               -শিক্ষামন্ত্রী

ঢাকা, ৫ পৌষ (২০ ডিসেম্বর) :    

শিক্ষামন্ত্রী ডা. দীপু মনি বলেছেন, স্বাধীনতার মহান স্থপতি জাতির পিতা বঙ্গবন্ধু শেখ মুজিবুর রহমান ও মহান মুক্তিযুদ্ধ এক ও অভিন্ন। জাতীয় শিক্ষাক্রম ও পাঠ্যপুস্তক বোর্ডে বঙ্গবন্ধু ও মুক্তিযুদ্ধ গ্যালারি স্থাপন যথার্থ হয়েছে। শিক্ষামন্ত্রী বলেন, বাংলাদেশের সঠিক ইতিহাস ও তথ্য জাতীয় শিক্ষাক্রম ও পাঠ্যপুস্তক বোর্ডের তত্ত্ববধানে পাঠ্যপুস্তকে লিখিত হবে, যাতে শিশুরা সঠিক ইতিহাস জানতে ও শিখতে পারে।


মন্ত্রী আজ জাতীয় শিক্ষাক্রম ও পাঠ্যপুস্তক বোর্ডে বঙ্গবন্ধু ও মুক্তিযুদ্ধ গ্যালারির উদ্বোধন এবং নতুন কারিকুলামের উপর প্রণীত বইয়ের পর্যালোচনা সংক্রান্ত এক সভায় এসব কথা বলেন।


মন্ত্রী ষষ্ঠ শ্রেণির নতুন বইয়ের ওপর আলোচনা পর্যালোচনা করেন ও দিকনির্দেশনা দেন। বাচ্চারা যা শিখবে তা যেন বুঝে বাস্তবে সঠিক প্রয়োগ করতে পারে সে দিকে তিনি গুরুত্বারোপ করেন। নতুন পাঠ্যক্রমে নারী পুরুষ নির্বিশেষে মানুষের প্রতি শ্রদ্ধা ও সম্মান প্রদর্শনের বিষয়টির ওপর গুরুত্ব দিতে নির্দেশ প্রদান করেন শিক্ষামন্ত্রী। সভায় উপস্থিত ছিলেন কারিগরি ও মাদ্রাসা শিক্ষা বিভাগের সচিব মো আমিনুল ইসলাম খান, জাতীয় শিক্ষাক্রম ও পাঠ্যপুস্তক বোর্ডের চেয়ারম্যান প্রফেসর নারায়ণ চন্দ্র সাহা, জাতীয় শিক্ষাক্রম ও পাঠ্যপুস্তক বোর্ডের সদস্য প্রফেসর মশিউজ্জামান এবং জাতীয় শিক্ষাক্রম ও পাঠ্যপুস্তক বোর্ডের সচিব মোসা: নাজমা আখতার প্রমুখ।

#
খায়ের/অনসূয়া/মেহেদী/জসীম/রেজ্জাকুল/২০২১/১৪৫০ ঘণ্টা

তথ্যবিবরণী  




                                                          নম্বর : ৫৯৯৬

টেলিভিশনে স্ক্রল আকারে প্রচারের জন্য 

সকল ইলেকট্রনিক মিডিয়া

ঢাকা, ৫ পৌষ (২০ ডিসেম্বর) :


সরকারি-বেসরকারি টিভি চ্যানেলসহ সকল ইলেকট্রনিক গণমাধ্যমে নিম্নোক্ত বার্তাটি স্ক্রল আকারে প্রচারের জন্য অনুরোধ করা হলো :  

মূলবার্তা :   


‘‘উন্নত ও মানসম্পন্ন দোয়েল ল্যাপটপ এখন টেশিস এর বিভিন্ন বিক্রয়কেন্দ্রে পাওয়া যাচ্ছে।

যোগাযোগ : ০১৫৫০০১৭৩৪০ ও ০১৫৫০০১৭৩৭৭।”

#

তথ্যবিবরণী                                                                                                          নম্বর : ৫৯৯৫ 
প্লাস্টিক ম্যানেজমেন্ট অ্যাকশন প্ল্যান উদ্বোধন করলেন পরিবেশমন্ত্রী
ঢাকা, ৫ পৌষ (২০ ডিসেম্বর) :  

টেকসই উন্নয়ন লক্ষ্যমাত্রা অর্জনের জন্য পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বাংলাদেশে মাল্টিসেক্টরাল সাসটেইনেবল প্লাস্টিক ম্যানেজমেন্ট অ্যাকশন প্ল্যান উদ্বোধন করেছেন। 

মন্ত্রী আজ ঢাকায় হোটেল ইন্টারকন্টিনেন্টালে বিশ্ব ব্যাংকের সহযোগিতায় পরিবেশ, বন ও জলবায়ু পরিবর্তন মন্ত্রণালয় আয়োজিত এক অনুষ্ঠানে এই প্লাস্টিক ম্যানেজমেন্ট অ্যাকশন প্ল্যান চালুর ঘোষণা দেন। 
প্রধান অতিথির বক্তব্যে পরিবেশমন্ত্রী বলেন, প্লাস্টিক হুমকি মোকাবিলায় বাংলাদেশ সরকার দৃঢ় প্রতিশ্রুতিবদ্ধ। তিনি বলেন, বিশ্ব ব্যাংকের সহযোগিতায় প্রধানমন্ত্রী শেখ হাসিনার সরকার প্লাস্টিক দূষণ কমানোর জন্য কয়েকটি উদ্যোগ এবং পরবর্তীতে এই কর্ম পরিকল্পনার প্রণয়নের উদ্যোগ গ্রহণ করেছে। 

মন্ত্রী বলেন, কর্মপরিকল্পনায় 3R (যেমন, হ্রাস, পুনঃব্যবহার এবং পুনর্ব্যবহার) কৌশলের ওপর জোর দেয়া হয়েছে যা সরকার সামগ্রিক সামাজিক অন্তর্ভুক্তির মাধ্যমে বাস্তবায়ন করতে চায়। দৈনন্দিন জীবনে প্লাস্টিকের ব্যবহার কমাতে আরো বেশি লোককে উৎসাহিত করতে হবে। তিনি প্লাস্টিক পণ্যের বিকল্প ব্যবহার করার জন্য এবং আগে থেকেই ব্যবহার করা জিনিসগুলোকে রিসাইকেল করার জন্য সকলের প্রতি আহবান জানান।  প্লাস্টিকের ব্যবহার কমানোর জন্য আমরা যদি প্রতিশ্রুতিবদ্ধভাবে সর্বাত্মক চেষ্টা করি তবে সময়মতো আমাদের লক্ষ্যে পৌঁছাতে পারব।  
অনুষ্ঠানে পরিবেশ অধিদপ্তরের মহাপরিচালক মোঃ আশরাফ উদ্দিনের সভাপতিত্বে বিশেষ অতিথি হিসেবে উপস্থিত ছিলেন পরিবেশ, বন ও জলবায়ু পরিবর্তন মন্ত্রণালয়ের সচিব মোঃ মোস্তফা কামাল, বাংলাদেশে নিযুক্ত নরওয়ের রাষ্ট্রদূত এসপেন রিকটার ভেন্ডসেন, এফবিসিসিআই এর সভাপতি মোঃ জসিম উদ্দিন এবং বিশ্বব্যাংকের ভারপ্রাপ্ত কান্ট্রি ডিরেক্টর ডান্ডান চেন।  
#

তথ্যবিবরণী                                                                                                              নম্বর : ৫৯৯৪ 

ডিজিটাল শিক্ষা পাঠ্যপুস্তকে অন্তর্ভুক্ত করতে হবে 

                                - টেলিযোগাযোগ মন্ত্রী

ঢাকা, ৫ পৌষ (২০ ডিসেম্বর) :  

ডাক ও টেলিযোগাযোগ মন্ত্রী মোস্তাফা জব্বার বলেছেন, ডিজিটাল যুগের শিক্ষায় নতুন প্রজন্মকে শিক্ষিত করে গড়ে তুলতে এখনই উপযুক্ত সময়। নতুন ধারার ডিজিটাল শিক্ষা পাঠ‌্যপুস্তকে অন্তর্ভুক্ত হওয়া দরকার। এ লক্ষ‌্যে মন্ত্রী প্রকৌশল বিশ্ববিদ‌্যালয়সহ সকল শিক্ষা প্রতিষ্ঠানে বিদ‌্যমান শিক্ষার্থীদের ডিজিটাল ইন্ডাস্ট্রি ও ট্রেডবডির বাস্তব অভিজ্ঞতা অর্জনের উদ‌্যোগ গ্রহণে শিক্ষা প্রতিষ্ঠানসমূহকে এগিয়ে আসার আহ্বান জানিয়েছেন।
মন্ত্রী গতকাল রাজধানীর স্থানীয় এক হোটেলে বিডি সায়েন্স টেকনোলজি ও ম‌্যাথ ফাউন্ডেশন- স্টেম-আয়োজিত প্রবন্ধ প্রতিযোগিতায় বিজয়ীদের মধ‌্যে পুরস্কার বিতরণী অনুষ্ঠানে ভার্চুয়ালি প্রধান অতিথির বক্তৃতায় এ আহ্বান জানান।
 
কারিগরি শিক্ষা বিস্তারে যুদ্ধের ধ্বংসস্তুপের ওপর দাঁড়িয়েও জাতির পিতা বঙ্গবন্ধু শেখ মুজিবুর রহমানের গৃহীত উদ‌্যোগ মন্ত্রী তুলে ধরে বলেন, অতীতের দুটি শিল্প বিপ্লব মিস করে বাংলাদেশ প্রযুক্তি দুনিয়া থেকে ৩২৪ বছর  পিছিয়ে থাকে। ১৯৬৯ সালে শুরু হওয়া তৃতীয় শিল্প বিপ্লবে বা ইন্টারনেট শিল্প বিপ্লবে অংশগ্রহণ নিশ্চিত করতে বঙ্গবন্ধু আইটিইউ ও ইউপিইউ-এর সদস‌্য পদ অর্জন, বেতবুনিয়ায় ভূ-উপগ্রহ কেন্দ্র প্রতিষ্ঠা, টিএন্ডটি বোর্ড গঠন, প্রাথমিক শিক্ষা জাতীয়করণ, কারিগরি শিক্ষা সম্প্রসারণ ইত‌্যাদি বিভিন্ন কর্মসূচি গ্রহণ করে তৃতীয় শিল্প বিপ্লবে অংশ গ্রহণের ভিত্তি তৈরি করেন। কিন্তু দুর্ভাগ‌্য পঁচাত্তরে সপরিবারে বঙ্গবন্ধুকে হত‌্যার পর তৃতীয়  শিল্প বিপ্লবে অংশ গ্রহণের অভিযাত্রা স্থবির হয়ে পড়ে। 
মন্ত্রী আরো বলেন, ১৯৯৬ সালে আওয়ামী লীগ ক্ষমতায় আসার পর ২১ বছরের পশ্চাদপদতাসহ পরাজিত শক্তির রেখে যাওয়া সকল উন্নয়নবিরোধী অপপ্রয়াস অতিক্রম করে প্রধানমন্ত্রী শেখ হাসিনা তৃতীয় শিল্প বিপ্লবের বঙ্গবন্ধুর তৈরি করা ভিত্তির ওপর দাঁড়িয়ে মোবাইল, ইন্টারনেট ও কম্পিউটার প্রযুক্তি বিকাশে বৈপ্লবিক পরিবর্তনের সূচনা করেন। প্রধানমন্ত্রী শেখ হাসিনা ২০০৮ সালের ১২ ডিসেম্বর ডিজিটাল বাংলাদেশ কর্মসূচি ঘোষণা করেন। আর্থসামাজিক প্রেক্ষাপটে চতুর্থ শিল্প বিপ্লবে উন্নত দুনিয়া যেভাবে দেখছে আমাদেরকে সেভাবে দেখলে চলবে না। উন্নত বিশ্বে ডিজিটাল প্রযুক্তি মানুষের স্থলাভিষিক্ত হবে। আমাদের বিশাল জনগোষ্ঠীর বিবেচনায় যন্ত্রকে মানুষের স্থলাভিষিক্ত করার ধারণাটি গ্রহণযোগ‌্য হবে না। ডিজিটাল বাংলাদেশ বিপ্লবের মধ‌্য দিয়েই আমাদের চতুর্থ শিল্প বিপ্লবের চ‌্যালেঞ্জ মোকাবিলা করতে হবে বলে উল্লেখ করেন মোস্তাফা জব্বার।  
বুয়েট-এর উপাচার্য অধ্যাপক সত্য প্রসাদ মজুমদারের সভাপতিত্বে অনুষ্ঠানে বিভিন্ন পাবলিক ও প্রাইভেট বিশ্ববিদ‌্যালয়সমূহের উপাচার্য, সাবেক উপাচার্যবৃন্দ, গবেষক ও অধ‌্যাপকবৃন্দ বক্তৃতা করেন।  

#

Extraordinary Council of OIC FMs
Bangladesh announces humanitarian support to the Afghan people  

Islamabad, 20 December :    
Bangladesh would support Afghan people through humanitarian aid package in the form of food and medicinal assistance. This has been conveyed by the Foreign Secretary Masud Bin Momen during the 17th Extraordinary Council of Foreign Ministers of the OIC on Afghanistan held in Islamabad yesterday. 

Foreign Secretary is leading a high-level delegation which includes Bangladesh Ambassador to Saudi Arabia and Permanent Representative of Bangladesh to OIC, Bangladesh High Commissioner to Pakistan and the Director-General of International Organization, Ministry of Foreign Affairs.

During the Council meeting, Foreign Secretary expressed deep concern on economic and humanitarian crisis looming on the larger part of the Afghan population due to acute shortage of food, shelter and social services which may further be worsened as winter approaches. He hoped that inclusive socio-economic development of Afghanistan will continue uninterrupted, so that all segments of the society can effectively contribute to the rebuilding process of their country and maintain regional harmony. 
The Foreign Secretary also remarked that Bangladesh can be a partner in Afghanistan’s developmental process as Bangladesh seeks to enhance regional cooperation for attainment of a vision of shared prosperity for the region. 

While appreciating the OIC for calling for this extraordinary Council, the Foreign Secretary urged the leaders to intensify cooperation within and beyond OIC in support to the Afghan people. Bangladesh also reiterated its support to the Palestinian cause for an independent and viable state of Palestine with East Jerusalem as the capital, he added.

The Extraordinary Council of Foreign Ministers preceded by a Senior Officials Meeting. Earlier, the Foreign Secretary inaugurated the Bangabandhu Corner at the High Commission premises.

